ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԱՊՐԻԼԻ 29-Ի  N662-Ա ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

	1.
	Անհրաժեշտությունը

	
	Հայաստանի Հանրապետության կառավարության 2021 թվականի ապրիլի 29-ի «Երևան համայնքի վարչական սահմաններում գտնվող՝ պետական սեփականություն հանդիսացող հողամասերը Երևան համայնքին սեփականության իրավունքով անհատույց տրամադրելու մասին» N662-Ա որոշմամբ սահմանվել է, որ Երևան համայնքի վարչական սահմաններում գտնվող՝ պետության կողմից Քաղաքային կայուն զարգացման ներդրումային ծրագրի շրջանակներում որպես սեփականություն ձեռք բերված հողամասերից 8.131801 հեկտարը, որից՝ բնակավայրերի հողերի՝ 6.405204 հեկտար, արդյունաբերության, ընդերքօգտագործման և այլ արտադրական նշանակության օբյեկտների՝ 0.067987 հեկտար, էներգետիկայի, տրանսպորտի, կապի և կոմունալ ենթակառուցվածքների օբյեկտների՝ 1.65861 հեկտար, սեփականության իրավունքով անհատույց տրամադրել Երևան համայնքին՝ համաձայն NN 1, 2 և 3 հավելվածների։     
Որոշման կից հաստատված հավելվածներում նշված հողամասերի և դրանցում գտնվող շենք, շինությունների նկատմամբ առկա են իրավունքների պետական գրանցումներ:

	2.
	Ընթացիկ իրավիճակը և խնդիրները

	
	ՀՀ քաղաքացիական օրենսգրքի 172-րդ հոդվածի 2-րդ մասի համաձայն՝ սեփականատեր ունեցող գույքի նկատմամբ դրա առուվաճառքի, փոխանակության, նվիրատվության պայմանագրի կամ գույքի օտարման այլ գործարքի հիման վրա սեփականության իրավունք կարող է ձեռք բերել այլ անձը:
ՀՀ հողային օրենսգրքի 89-րդ հոդվածի 1-ին մասի համաձայն՝ հողամասի սեփականատերն իրավունք ունի հողամասը կամ դրա բաժանելի մասը նվիրատվության պայմանագրով փոխանցել քաղաքացուն, իրավաբանական անձին, ինչպես նաև պետությանը կամ համայնքներին:     
Նշված հողամասերում առկա են նաև շենքեր և շինություններ, որոնք Երևան համայնքին փոխանցելու վերաբերյալ որևէ նշում ՀՀ կառավարության 2021 թվականի ապրիլի 29-ի N662-Ա որոշմամբ կատարված չէ, ինչը նույնպես խնդիր է նշված որոշման պահանջը կատարելու համար: Հարկ է նշել, որ նշված շինությունները նույնպես ձեռք են բերվել Քաղաքային կայուն զարգացման ներդրումային ծրագրի շրջանակներում, քանի որ գտնվել են ծրագրի հիման վրա կառուցվող ճանապարհին հարակից և Ասիական զարգացման բանկի օտարումների վերաբերյալ սահմանած ընթացակարգերի համաձայն դրանք այլևս հնարավոր չէր շահագործել ըստ գույքերի նպատակային նշանակության:

	3.
	Կարգավորման նպատակը և բնույթը

	
	ՀՀ կառավարության 2021 թվականի ապրիլի 29-ի «Երևան համայնքի վարչական սահմաններում գտնվող` պետական սեփականություն հանդիսացող հողամասերը Երևան համայնքին սեփականության իրավունքով անհատույց տրամադրելու մասին» N 662-Ա որոշման NN 1, 2 և 3 հավելվածներով սահմանված Երևան համայնքին սեփականության իրավունքով անհատույց տրամադրվող հողամասերի նկատմամբ վերջինիս անվամբ իրավունքի պետական գրանցումներ կարող են կատարվել նվիրատվության պայմանագրեր կնքվելու դեպքում: 

	4.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Երևանի քաղաքապետարանի աշխատակազմի կողմից:

	5.
	Այլ տեղեկություններ (եթե այդպիսիք առկա են)

	
	«Հայաստանի Հանրապետության կառավարության 2021 թվականի ապրիլի 29-ի  N662-Ա որոշման մեջ լրացումներ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտություն չի առաջանում:

	6.
	Ակնկալվող արդյունքը

	
	ՀՀ կառավարության որոշման նախագծի ընդունման դեպքում հնարավոր կլինի ապահովել ՀՀ կառավարության 2021 թվականի ապրիլի 29-ի «Երևան համայնքի վարչական սահմաններում գտնվող` պետական սեփականություն հանդիսացող հողամասերը Երևան համայնքին սեփականության իրավունքով անհատույց տրամադրելու մասին» N 662-Ա որոշման կատարումը, կնքել համապատասխան նվիրատվության պայմանագրեր, գրանցել Երևան համայնքի սեփականության իրավունքը հավելվածներում նշված գույքերի նկատմամբ և արդյունքում ապահովել «Երևան քաղաքում տեղական ինքնակառավարման մասին» ՀՀ օրենքի 57-րդ հոդվածի 1-ին մասի 1-ին կետով սահմանված՝ Երևանի քաղաքապետի լիազորությունների իրականացումը։

	7.
	Տեղեկատվություն լրացուցիչ ֆինանսական միջոցների անհրաժեշտության, պետական բյուջեում եկամուտներում և ծախսերում սպասվելիք փոփոխությունների մասին

	
	«Հայաստանի Հանրապետության կառավարության 2021 թվականի ապրիլի 29-ի  N662-Ա որոշման մեջ լրացումներ կատարելու մասին»  ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազեցում չի առաջանում:

	8.
	Կապը ռազմավարական փաստաթղթերի հետ

	
	Նախագծի ընդունումը կապված չէ ռազմավարական փաստաթղթերի հետ։

